
Tá føroyskir lesandi í Danmark fyri áttati­
átta árum síðan á fyrsta sinni sýndu merkið 
fram alment, fyrst á Garði, so í Norðursælandi 
og fyri síðan, tann 22. juni 1919, at vinda 
tað á stong í Famjin, var hetta eitt so stórt 
framstig fyri føroysku tjóðina, at tað valla 
kann yvirmetast. Tjóðflaggið er samantvinn­
að við samleikan hjá einhvørji tjóð. Tískil 
stendst eisini nógv stríð um tjóðfløgg, hjá 
tjóðum, ið ikki hava sjálvræði. Føroyska 
tjóðin hevði í 1919 lítið sjálvræðið. Løgting­
ið var eitt danskt amtsráð og hevði sostatt 
bert ráðgevandi myndugleika, og føroyska 
málið hevði vánaligar sømdir í kirkju og í 
skúla.

Men tjóðin hevur støðugt ment seg, og Før­
oyar hava í dag munandi meira sjálvræði 
enn fyri áttati árum síðani. Stútt og støðugt 
hava vit ment okkum, soleiðis, at vit hava 
ræðið á einum hópi av málsøkjum. Fyrr ella 
seinni endar henda tilgongd við, at Føroyar 
gerast suverenur statur. Júst í hesum døgum 
leggja myndugleikarnir síðstu hondina á yv­
irtøkuna av fólkakirkjuni. Hetta er eitt sera 
stórt og týðandi mál, og eitt mála av ómeta­
liga stórum týdningi fyri føroyska samleik­
an. Tað hevur tí alstóran týdning, at hetta 
mál verður handfarið við góðum handalag. 
Her eiga vit og skil at ráða, og ansast má 
væl eftir, at einki verður gjørt, sum kann 
skapa ósemju og misnøgd millum limir fólk­
akirkjunnar. 

Altjóðagerðin er yvir okkum. Hetta rák er 
ein blanding av hóttanum og møguleikum, 
mest snýr hetta seg tó um møguleikar. Bera 
vit okkum rætt at eru møguleikarnir mest­
sum endaleysir. Bera vit okkum skeivt at 
kann tað verða samleika okkara sum tjóð til 
miklan skaða. Vit ivast ikki í, at føroyingar 
fara at megna hesa avbjóðing. Í øllum hes­
um hurlivasa og hesum trýsti eru flagg og 
kirkja akkersmerki, sum vit eru góð við og 
sum vit eiga at fara væl um. Einki er at ivast 
í, at eisini hetta fer tjóðin at megna.

Kvinnufelagið í Havn 
hevði ársaðalfund í 
Mettustovu 
mánakvøldið 16. apríl

KVINNUFELAG
Tíðindaskriv

Tveir av nevndarlimunum, 
Eileen Sandá og Guðri í 
Bartalsstovu, stóðu fyri 
vali, hvørgin teirra ynskti at 
stilla uppaftur. Í teirra stað 
eru Laufey H. Blaasvær og 
Guðrið Joensen valdar. Til­
takslimir standa fyri vali 
á hvørjum ári, seinasta ár 
vóru Bergtóra Hanusardóttir 
og Berit Unn Petersen til­
takslimir, tær ynsktu ikki 
at halda fram. Í teirra stað 
eru Birna Gaard og Randi 
Kúrberg valdar. Hesar kvinn­
urnar hava ikki áður verið 
í nevndini hjá Kvinnufelag­
num. Sostatt er øll nevndin 
skift út eftir eftir einum ári. 

Nevndin skipaði seg 
soleiðis á nevndarfundi í 
gjár:

Hanna Simonsen, forkvinna
Tina Jakobsen, næstforkvinna
Guðrið Joensen, skrivari
Gunnvá Heinesen, 
kassameistari
Laufey H. Blaasvær, 
nevndarlimur

Randi Kúrberg, tiltakslimur
Birna Gaard, tiltakslimur

- Nevndin hevur longu á 
fyrsta nevndarfundi lagt 
ætlanir fyri summarið,  og 
limir og áhugaðar kunnu 

við at vitja heimasíðuna:  
www.kvinnufelag.fo fáa 
dagførda kunning um tiltøk, 
limafundir,  fyrilestrar v.m. 
, sigur Kvinnufelagið í 
tíðindaskrivi.

- Kvinnufelagið hevur 

eina langa og stolta søgu, 
og nývaldu  nevndarlimirnir 
taka uppgávuna á seg við 
takksemi og stórstu virðing  
fyri tí stóra arbeiðið, sum fyri 
er slóðað, sigur felagið.

Aftast frá vinstru: Birna Gaard tiltakslimur, Randi Kúrberg tiltakslimur, Hanna Simonsen, 
forkvinna
Framman frá vinstru: Laufey H. Blaasvær nevndarlimur, Tina Jakobsen næstforkvinna, Guðrið 
Joensen, skrivari.
Gunnvá Heinesen, kassameistari, væntar á myndini

Tvær nýggjar nevndina

Tónleikur

Sunnudagin 29. apríl klokk­
an 19.00 verður konsert við 
Nes Sóknar Musikkfelag í 
Glyvra skúla. Talan er um 
eina afturvendandi konsert, 
ið hornorkestrið hevur á 
hvørjum ári sum liður í fyri­
reikingini til árligu Musikk­
stevnuna, sum í ár verður í 
høvuðsstaðnum 5. mai.

Nes Sóknar Musikkfelag 
er væl mannað við blásarum 

– eldri sum yngri – frá øll­
um Skálafjørðinum, sam­
stundis sum blásarar eru úr 
Oyndarfirði og úr Funnings­
firði.

Árliga konsertin í Glyvra 
skúla verður eins og undan­
farin ár. Hornorkestrið kem­
ur at spæla fýra løg, sum 
eru á skránni til Musikk­
stevnuna, umframt at onnur 
løg eisini verða spæld.

Nes Sóknar Musikkfelag 

verður ikki einsamalt á kon­
sertini, tí høvi verður somu­
leiðis at hoyra ein blásara­
bólk, sum er mannaður við 
dirigentinum Ken Jones og 
nøkrum av hansara næm­
ingum úr Havn.

Tónleikurin til konsertina 
sunnudagin klokkan 19.00 
verður hesin:

Castell Caerfili, Give me 
the simple Life (althornsolo: 
Jóngerð Juul Olsen), Moun­

tains O’Mourne (euphoni­
umsolo: Rebekka Hjørleivs­
dóttir), Rocky, Castell Caer­
dydd, Aladdin, The Chiefta­
in, A Swinging Safari, 
Einki er sum summarkvøld 
við Strendur, Beauty and 
the Beast og Hey, Look me 
over.

Stórsligin konsert við Nes Sóknar Musikkfelag


